
GIPUZKOAKO FORU ALDUNDIKO LANGILEEN LIZENTZIA ETA 

BAIMENEI BURUZKO TESTU BATEGINA. 
 
 
 
1.- LIZENTZIA  ETA BAIMEN  MOTAK 
 
1.- Gipuzkoako Foru Aldundian zerbitzu aktibo beteko egoera administratiboan dauden 
langileek segidan ageri diren arrazoiak direla eta lizentzia izateko eskubidea dute, 
kasuan kasuko betekizunak eta baldintzak errespetatuta:    
 

a).- Gaixotasuna edo istripua. 
b).- Haurdunaldia, erditzea eta edoskitzea. 
c).- Aitatasuna. 
d).- Adopzioa edo harrera. 
e).- Ezkontza, norberarena edo ahaideena. 
 f).- Ahaideen gaixotasun larria edo heriotza. 
g).- Adingabeak edo desgaitasun fisikoa nahiz psikikoa duten pertsonak zaintzea. 
h).- Ohiko etxebizitzaren aldaketa eta antzekoak.  
 i).- Nahitaezko betebehar publiko edo pertsonalak betetzea. 
 j).- Sindikatu edo langile ordezkaritzako eginkizunak betetzea. 
k).- Osasun arloko kontsulta, tratamendu eta azterketetara joatea. 
 l).- Mediku kontsultetara laguntzea, famili bizitza eta lan bizitza bateratzea. 

      m).- Ikasketak zentro ofizialetan egitea. 
n).- Norberaren eginkizunak. 
ñ).- Antzinatasuna. 
o).- Hautapen ikastaroetan edo praktikaldietan parte hartzea. 
p).- Familiakoren bat atxilotzea. 
q).- Familia nukleoan gertatutako indarkeria. 
 

2.- Hauek ere baimena emateko arrazoi izan daitezke: 
 

 r).- Barne sustapen profesionaleko ikasketak edo probak egitea. 
 s).- Norberaren eginkizunak. 
 t).- Zientzia, teknika, lanbide, elkargo, elkarte edo sindikatu izaerako ekitaldi 
kolektiboetara joatea. 
 
 

2.- LIZENTZIAK  ETA  BAIMENAK. DEFINIZIOA 
 
1.- Behar bezala justifikatutako kasuetan, lizentziak langile publikoaren eskubide 
objektiboak dira, gizaki, gizarte edo sindikatu mailako premia utziezinei erantzuten 
dietelako; beraz, horrelakoetan lizentzia ematea ez da aukera baizik betebeharra foru 
erakundearentzat.   

2.- Alabaina, baimenak eta borondatezko lizentziak -aurreko artikuluko 1. ataleko n) eta 
ñ) puntuetan arautuak (norberaren eginkizunak eta antzinatasuna)- zerbitzuaren 
beharren menpe daude; beraz, horrelakoak ematea aukerakoa da.  
 
3.- Izatezko bikoteetako kideak ezkontideen pareko izango dira Euskal Funtzio 
Publikoaren Legean eta Gipuzkoako Foru Aldundiko enplegatu publikoaren estatutua 
arautzen duten beste arauetan aurreikusitako ondorioetarako, lizentzia, baimen eta 
administrazio egoerako kontuei dagokienez, baldin izatezko bikoteei buruzko legean 
aurreikusten den bezala egiaztatzen badute beren egoera.    
 
4.- Lizentzia edo baimena hartzen den eguneko lanaldia ohikoa baino luzeagoa bada –
langilearen egutegi berezian horrelakoak aurreikusita daudenean–, lizentzia edo baimen 
egun bakoitza lanaldiko zortzi ordu inguruko modulu baten baliokide izango da, eta 
taula honi jarraituko zaio:   

 
 

Lanaldia  
 

Moduluak  
24 ordu 3 modulu 
10 ordu 1 modulu 

8 ordu baino gutxiago 1 modulu 
 
Lizentziak edo baimenak hartzeak ez du balioko ordu gehigarriak konpentsatzeko, inola 
ere.  
 
 
3.- ESKAERAK 
 
1.- Lizentzia edo baimena eskatzen duen pertsonak Aldundiko langileen araubide 
juridikoaren inguruko eskumena duen foru diputatuari zuzendu beharko dio idatzia, 
aurrerapen nahikoarekin -justifikatutako aparteko kasuetan ezik- eta eskaera oinarritzen 
duten frogagiriekin, organo eskudunak ebatzi dezan. 
 
2.- Aurreko paragrafoan ezarritakoak ez die izaera sindikaleko ekitaldi kolektiboetara 
joateko baimenei eragiten, horietaz baliatzeko nahikoa baita Aldundiko langileen 
araubide juridikoaren inguruko eskumena duen foru diputatuari idatzia aurkeztea, 48 
orduko aurrerapenarekin. 
 
 
4.- EMATEA 
 
1.- Lizentziak eta baimenak ematea erakundeko langileen araubide juridikoaren 
inguruko eskumena duen foru diputatuari dagokio eta hark ebatziko ditu eskaerak, 
pertsonaleko arduradunaren proposamen txostena jaso ondoren, zeinak aurrez  
eskatzailearen gaineko buruari eskatuko dion. Edonola ere, langilearen lizentziak edo 
baimenak zerbitzuari kalterik ez eragiteko beharrezko neurriak hartuko dira. 

2.- Funtzio Publikoko Zuzendaritza Nagusiak du ahalmena zalantzak argitzeko eta 
aurreikusi gabeko beharrezko irizpide osagarriak hartzeko, langileen ordezkariei 
jakinaraziko dizkienak. 
 
 
5.- LIZENTZIA  ETA BAIMENEZ  BALIATZEA 
 
1.- Edoskitzerako lizentziaren eta adingabeak edo desgaitu fisiko nahiz psikikoak 
zaintzeko lanaldi murrizpenaren arteko bateragarritasun kasuan izan ezik, ezingo dira 
aldi berean erabili lizentzia eta baimen modalitate bat baino gehiago, eta azkena 
emandakoak aurrekoa baliogabetu egingo du, hura eman zeneko epea amaitzen denean. 
 
2.- Lizentziak eta baimenak erabiltzearen ondorioz Foru Aldundiko langileak egiten ari 
diren lanetan sortutako etenaldiak, ez diote inola ere eragiten haien zerbitzu aktiboaren 
egoerari. 
  
3.- Lizentziak eta baimenak erabiltzeko epea amaitu ondoren, langileak bere lanpostura 
itzuli beharko du berehala; bestela diziplina erantzukizuna izango du, justifikatutako 
aparteko kasua ez bada. 
 
 
a).- Gaixotasun edo istripu lizentzia. 
 
1.- Gipuzkoako Foru Aldundiko langileek, beren eginkizunak normaltasunez betetzea 
ezinezkoa egiten dien gaixotasun edo istripuaren kasuan, betiere dagokien osasun 
zerbitzuaren mediku txostenak eta bajak egiaztatzen dutenean, guztiz osatzeko 
beharrezko denbora guztian lizentzia edukitzeko eskubidea izango dute, bai eta 
ezintasun iraunkorreko espedientea izapidetzeko denboran ere; erakundeak, aurrez, 
legezko berme-bitarteko guztiak erabili ahal izango ditu, aurreratutako zenbatekoen 
itzulketarako. 
 
2.- Langilea, horrelako gaixotasun edo istripu kasuetan, bere gaineko buruari 
jakinaraztera behartuta dago, bai eta dagokion osasun zerbitzuak emandako gaixo agiria 
Funtzio Publikoko Zerbitzuari helaraztera ere, eman denetik hiru eguneko epean. 
 
3.- Funtzio Publikoko Zuzendaritza Nagusiak etxera bisitak egiteko agindu ahal izango 
du, egiaztatzearren aldi baterako ezintasunaren datuak egiazkoak direla eta osasun 
zerbitzuak sendatzeko ezarritako etxeko irteerei eta ordutegi buruzko instrukzioak 
langilea betetzen ari dela; Funtzio Publikoko Zerbitzuaren bitartez, aldi baterako 
ezintasunaren egoeran dagoen pertsonarekin hitzordua jarri ahal izango da bere 
gaixotasunaren egoera eta bilakaera jakiteko. 
 
Egoera berezietan, gaixotasunaren edo istripuaren ondorioz aldi baterako ezintasunaren 
egoeran dagoen pertsonak bizi den udalerritik atera beharko badu, baimen berezia 
eskatu beharko du eta hori eman aurretik Funtzio Publikoko Zerbitzuari jakinaraziko 
zaio. 
 



 

 5

4.- Aldi baterako ezintasun luzeen inguruko arazoa aztertu eta horren jarraipena egiteko, 
Aldi Baterako Ezintasunen Jarraipenerako Batzordea osatzen da. Lau kide ditu: Funtzio 
Publikoko Zuzendaritza Nagusiaren ordezkari bat, Funtzio Publikoko Zerbitzu burua, 
lan osasuneko arduraduna eta Langileen Batzordeko ordezkaria. Aldi Baterako 
Ezintasunen Jarraipenerako Batzordeak gehiengo soilez hartuko ditu erabakiak, eta 
Funtzio Publikoko Zuzendaritza Nagusiari helaraziko dizkio proposamenak . 
 
5.- Gaixotasunaren ondoriozko aldi baterako ezintasunaren egoeretan, langileek 
ordainsarien ehuneko ehun jasoko dute, gehienez ere sei hilabetez; eta hortik aurrera, 
ehuneko laurogei. Ondorio horietarako, gaixotasunaren ondoriozko bigarren aldi 
baterako ezintasuna lehenengo beratzat hartuko da biek zio berdinak badituzte eta bien 
artean, gutxienez, ez bada lan aktiboko hilabete natural bat igaro. 
 
6.- Laneko gaixotasunaren edo istripuaren ondoriozko aldi baterako ezintasunaren 
kasuan, erakundeak aipatu ordainsariak ehuneko ehuneraino osatzeko behar diren 
laguntza ekonomiko osagarriak emango ditu kasu guztietan, izaera bereko aseguru 
osagarriak daudenean izan ezik, halakoetan gerta baitaiteke metatuak ez izatea. 
 
7.- Gaixotasun edo istripuko lizentziak irauten duen bitartean, langilea aldi baterako 
ezintasuna eragin duen gaixotasun edo istripuaren kausarekin bateraezina den 
jardueraren batean aritzen bada, ez du inolako ordainsaririk jasoko eta diziplina 
erantzukizuna izango du. 
 
8.- Nahita edo arrazoirik gabe gaixotasun edo istripuko lizentzia luzatzen duten 
langileek diziplina erantzukizuna izango dute, bestelako erantzukizunak eragotzi gabe. 
 
 
b).- Haurdunaldi, erditze eta edoskitzeko lizentzia. 
 
1.- Haurdunaldiaren ondorioz, haurdun dauden langileek jaio aurreko azterketak egiteko 
eta erditzea prestatzeko tekniken ikastaroetara joateko lizentzia edukitzeko eskubidea 
izango dute, beharrezkoa den denboran, betiere kontsulta ordurik ez badago lanalditik 
kanpo. 
 
2.- Erditzearen kasuan, haurdunaldiari eta erditzeari dagokien lizentziarako eskubidea 
izango du. Aipatu lizentziak 126 egun natural jarraituko iraupena izango du, eta 
langileak nahi dituen bezala banatu ahal izango ditu, baldin eta gutxienez, 42 egun 
natural erditu ondorenean hartzen baditu. Amaren heriotzaren kasuan, aitak baliatu ahal 
izango du lizentzia osoa edo geratzen dena. Lizentzia honek 20 egun natural gehiago 
izango ditu haurrak desgaitasunen bat badu eta ume bat baino gehiago erditzen baditu, 
146 egunekoa, alegia. 
 
Amarentzako derrigorrezkoa den erditu ondoko hurrengo 6  asteko atsedenaldia eragotzi 
gabe, amak eta aitak lan egiten badute, amatasuneko atseden aldia hasten duenean, 
amak hautatu ahal izango du erditu ondorengo atsedenaldiaren zati jakin eta etengabe 
bat aitak hartzea, berarekin batera nahiz segidan. Beste gurasoak hasieran emandako 
lizentzia erabiltzen jarraitu ahal izango du, nahiz eta ama lanera itzultzeko 

aurreikusitako momentuan hura aldi baterako ezintasun egoeran egon. Atal honetan 
aurreikusitako ondorioetarako, frogatu beharko da bi gurasoek lan egiten dutela. 
Besteren konturako langileak ez direnek Jarduera Ekonomikoen gaineko Zergan alta 
emanda daudela eta lanbidearteko gutxieneko soldata baino sarrera handiagoak dituztela 
frogatu beharko dute. 
 
Atsedenaldiak aldi berean erabiltzen diren kasuetan, horien baturak ezingo ditu gainditu 
oro har ezarritako 126 egun naturalak edo, haurraren desgaitasun kasuan edo haur bat 
baino gehiagoko erditzeetarako aurreikusitako 146 egun naturalak. 
 
Lizentzia osoa agortu ondoren, emakumezko langileak osasun laguntza behar izaten 
jarraituko balu eta bere ohiko lanera itzuli ezingo balu, aldi baterako ezintasun egoerara 
pasatuko litzateke, horretarako araututa dauden tramiteak eginez. 
 
Garaiz aurreko erditzeetan eta, beste edozein arrazoirengatik, jaioberriak erditzearen 
ondoren ospitaleratua egon behar duen kasuetan, lizentziaren iraupena jaioberria 
ospitaleratuta dagoen beste egun luzatuko da, gehienez ere 91 egun natural 
gehigarritaraino. 
 
3.- Haurdunaldi eta erditzeko lizentzia gaixotasun edo istripuko lizentziaren modu 
berean justifikatu eta emango da. Horrela bada, erditu aurreko aldian dagoela frogatzen 
duen mediku ziurtagiri ofizialarekin batera aurkeztu beharko da eskaera, eta idatzi 
horretan adierazi beharko da hura baino lehen erabili ez den denbora metatu nahi den. 
Ondoren, mediku ziurtagiri ofizialaren edo famili liburuaren bidez egiaztatu beharko da 
erditzea noiz izan zen. 
 
4.- Lizentzia hau erabiltzen ari den bitartean Gipuzkoako Foru Aldundiak deitutako 
prestakuntza ikastaroetan parte hartu ahal izango da, bai eta Gipuzkoako Foru 
Aldundiaren barne sustapeneko deialdietan eta lanpostuak aldi baterako betetzeko 
deialdietan ere. 
 
5.- Halaber, lanean egunero ordubeteko etenaldia egiteko eskubidea izango da, bi 
zatitan banatu ahal izango dena, hamabi hilabete baino gutxiagoko haurraren edoskitze 
natural nahiz artifizialerako erabiltzen denean. Helburu bererako eta nahi badu, amak 
horren ordez lanaldia hasieran eta amaieran ordu erdi batez murriztu ahal izango du, edo 
lanaldiaren hasieran edo amaieran ordubetez.. Edoskitze artifizialaren kasuan, etenaldia 
egin edo lanaldia murrizteko eskubidea aitak erabili ahal izango du; horretarako, 
aurretik eskaera egin beharko du, ama langilea dela 2. atalaren bigarren paragrafoan 
adierazitako egiaztapenen bidez justifikatuta eta hark lizentziari uko egiten diola edo 
ezin duela erabili adierazita. 
 
Aurreko paragrafoan adierazitako lizentziaz baliatzeko edota edoskitzeko orduak metatu 
eta egunez egun konputatzea hautatu ahal izango da, nahiz amatasun bajaren ondoren 
osorik metatuz nahiz eguneroko ordubetea erabiltzen hasi eta, egun jakin batetik 
aurrera, erabiltzeko geratzen diren gainerako orduak metatuz. Halakoetan, gutxienez 
hilabete bati dagozkion orduak metatu beharko dira. 

 Edoskitzeko lizentzia hau proportzio berean handituko da haur bat baino gehiago 
erditzeetan. 
 
6.- Haurdunaldi, erditze eta edoskitzeko lizentzia honi langileari dagokion oporraldia 
gehitu ahal izango zaio, nahiz eta dagokion urte naturala amaitua izan, betiere lizentzia 
amaitu ondoren etenik gabe erabiltzen badu. 
 
c).- Aitatasuneko lizentzia. 
 
1.- Estatuaren 2009rako Aurrekontu Orokorren Legeak ezartzen duenaren arabera, 
2007ko martxoaren 22ko 3/2007 Lege Organikoak, emakume eta gizonen arteko 
benetako berdintasunerakoak, bederatzigarren xedapen iragankorrean aurreikusitakoa 
betetzeko, lan kontratuaren aitatasuneko etetea hogei egunekoa izango da jaiotza, 
adopzioa edo harrera familia ugarian gertatzen denean, jaiotza, adopzio edo harrera 
berriarekin familia ugaria bihurtzen denean edo familian desgaitasuna duen pertsonaren 
bat dagoenean. 
 
Adierazitako iraupena bi egunez luzatuko da seme edo alaba bakoitzeko, bigarrenetik 
aurrera, erditzea, adopzioa edo harrera anizkoitza bada edo horietako bat desgaitua 
denean. 
 
2.- Gainerako kasuetan egun hauek aplikatuko dira: 
 

 
 

Urtea 
 

Lizentzia 
2009rako 18 egun 
2010erako 20 egun 
2011rako 24 egun 

 
 
Xedapen hau Diputatuen Kontseiluak akordio hau onartzen duenetik aurrera gertatzen 
diren jaiotza, adopzio edo harrerei aplikatuko zaie. 
 
 
d).- Adopzio edo harrerako lizentzia. 
 
1.-Sei urte baino gutxiagokoen adopzioa edo harrera –adopzio aurrekoa, iraunkorra edo 
soila- egiten denean, erditzearenaren pareko lizentziarako eskubidea izango da, 
harreraren erabaki administratibo edo judizialetik edo adopzioa eratzen duen erabaki 
judizialetik aurrera kontatzen hasita, langilearen hautuz. Lizentzia hau 20 egun natural 
luzatuko da adingabea desgaitua bada edo adopzio eta harrera aniztuna denean. 
 
2.- Adoptatutako edo harreran hartutako pertsona adingabea baina sei urte baino 
gehiagokoa bada, lizentzia 112 egunekoa izango da. Baimen hau bi aste gehiago 
luzatuko da adoptatu edo harreran hartutako pertsona desgaitua bada edo adopzioa edo 
harrera aniztuna izan bada. 
 



 

 8

3.- Epea harreraren erabaki administratibo edo judizialetik edo adopzioa eratzen duen 
ebazpen judizialetik aurrera hasiko da kontatzen, langilearen hautuz, baina adingabe 
berak ez du, inola ere, lizentzia hau behin baino gehiagotan erabiltzeko eskubiderik 
sortuko. 
 
4.- Gurasoek adoptatutako pertsonaren jatorrizko herrialdera aurrez joan beharko 
badute, nazioarteko adopzio edo harrera kasuetan eta behar bezala egiaztatzen bada, bi 
hilabeteraino lizentziarako eskubidea izango dute, nahiz eta aldi horretan oinarrizko 
ordainsariak bakarrik jasoko dituzten. 
 
Aldi horretako lizentzia adopzioa benetan gertatzera baldintzatua egongo da eta, 
adopzioa gertatzen ez bada, baliatutako denbora hori eskatzailearen kargura eta kontura 
izango da. 
 
5.- Aurreko zenbakian aurreikusitako bi hilabeteraino lizentzia alde batera utzita eta 
zenbaki horretan jasotako kasurako, adopzio edo harrerako lizentzia -harrera 
adopzioaren aurrekoa nahiz iraunkorra izan- adopzioa eratzen duen ebazpen judiziala 
edo harreraren erabaki administratibo edo judiziala eman baino lau aste lehenago hasi 
ahal izango da. 
 
6.- Lizentzia aldia interesatuaren hautuz banatuko da eta aldi berean edo jarraian hartu 
ahal izango da, betiere etenik gabeko aldiak badira eta adierazitako mugak betetzen 
badituzte. 
 
7.- Lizentzia hau erabiltzen ari den bitartean Gipuzkoako Foru Aldundiak deitutako 
prestakuntza ikastaroetan parte hartu ahal izango da, bai eta Gipuzkoako Foru 
Aldundiaren barne sustapeneko deialdietan eta lanpostuak aldi baterako betetzeko 
deialdietan ere. 
 
 
e).- Norberaren edo ahaideen ezkontzako lizentzia. 
 
1.- Norberaren ezkontzagatik, hogei egun natural jarraituko lizentziarako eskubidea 
izango da. Ospakizunaren aurretik ala ondoren erabili ahal izango da, betiere egun hori 
barne dela, eta oporren jarraian eta etenik gabe ere erabili ahal izango da. 
  
2.- Artikulu honetan aurreikusitako lizentzia izatezko bikote gisa eratzearen ondorioz 
erabiltzen denean, lizentzia eman ondorengo bi hilabeteko epean Izatezko Bikoteen 
Erregistroko ziurtagiria aurkeztu beharko da. 
 
Edonola ere, horrela dokumentatzen den egoera pertsonalaren aldaketa egunak 
lizentziako hogei egunen artean egon beharko du. 
 
3.- Ospakizun desberdinak egun batean baino gehiagotan egiten badira, lizentzia 
ospakizun bakarrerako eskatuko da eta onuradunak aukeratuko du zeinetarako. 
 
4.- Lau urteko epean ezin izango da kontzeptu horrengatik beste lizentziarik eman. 

5.- Ezkontza Gipuzkoako Foru Aldundiko langilearen guraso, ezkon-guraso, anai-
arreba, ezkon anai-arreba, seme-alaba, biloba edo aiton-amonena denean, ospakizunaren 
egunerako egun natural bateko lizentziarako eskubidea izango du, eta lizentzia eragiten 
duen gertakaria langilearen ohiko bizilekutik 150 km baino gehiagora ospatzen denean, 
lizentzia bi egun natural luzatu ahal izango du: bata lizentzia hasi aurrekoa, joan ahal 
izateko, eta bestea amaitzean, itzultzeko. 
 
 
f).- Ahaideen gaixotasun larri edo heriotzako lizentzia. 
 
1.- Gipuzkoako Foru Aldundiko langileak honako lizentzia honetarako eskubidea 
izango du ahaideen ospitaleratze edo gaixotasun larriagatik: 
  
 - Bost lanegun ezkontidearen edo odoleko lehen mailako ahaide baten 
ospitaleratze edo gaixotasun larriagatik, urtean gehienez hamar egunez. 
 
 - Hiru lanegun ezkontzako lehen edo bigarren mailako ahaidearen, odoleko 
bigarren mailako ahaidearen eta bizikideen ospitaleratze edo gaixotasunagatik, urtean 
gehienez sei egunez. 
 
Aita, ama, ezkontide edo seme-alabaren ebakuntzaren ondoren ospitaleratzerik izan ez 
baina ebakuntzaren ezaugarriek etxean mendekotasun egoeran egotea eskatzen duen 
kasuetan, lizentziak ebakuntzaren eguna eta hurrengo egun naturala hartuko ditu. 
Mendekotasun egoera medikuaren egiaztagiriaren bidez ziurtatuko da. 
 
Lizentzia eragiten duen egitatea langilearen ohiko egoitzatik 150 km baino gehiagora 
gertatzen denean, lizentzia bi egun natural luzatuko da; bata lizentzia hasi aurrekoa, joan 
ahal izateko, eta bestea amaitzean, itzultzeko. 
 
Bigarren lizentzian eta hurrengoetan ez da distantziaren ondoriozko luzapenik 
aplikatuko. 
 
2.- Gipuzkoako Foru Aldundiko langileak honako lizentzia honetarako eskubidea 
izango du ahaideen heriotzaren kasuan: 
 
 - Bost lanegun jarraitu ezkontidearen eta odoleko lehen mailako ahaidearen 
heriotzagatik. 
 
“Lizentzia eta baimenak. Definizioa" puntuaren 4. atalean ezarritakoaren salbuespen 
gisa, aita, ama, ezkontide edo seme-alaben heriotzaren kasuan, lizentzia hori 
erabiltzekoa den eguneko lanaldia ohikoa baino luzeagoa izan arren, horrelako lanaldia 
aurreikusten duen egutegi berezien ondorioz, lizentzia bost lanegun jarraitukoa izango 
dira. 
 
 - Bi egun natural eta lanegun bat ezkontzako lehen eta bigarren mailako 
ahaidearen, odoleko bigarren mailako ahaidearen eta bizikideen heriotzaren ondorioz. 

Lizentzia eragiten duen egitatea langilearen ohiko bizilekutik 150 km baino gehiagora 
gertatzen denean, lizentzia bi egun natural luzatuko da; bata lizentzia hasi aurrekoa, joan 
ahal izateko, eta bestea amaitzean, itzultzeko. 
 
 
 
g).- Adingabeak edo desgaitasun fisikoa nahiz psikikoa duten pertsonak zaintzeko 
lizentzia.  
 
1.- Adingabeak edo desgaitasun fisikoa nahiz psikikoa duten pertsonak zaintzeko 
lanaldi murrizpena. 
 
14 urtetik beherako seme-alabak dituzten langileek edo, mugitzeko arazoak dituztelako 
edota gaixotasun larri jarraitua dutelako, odoleko nahiz ezkontzako 2. mailarainoko 
ahaideren bat edota etxean bizi den beste norbait -errolda agiri bidez egiaztaturik- 
zaintzen dutenek lansaio arrunta 1/2, 1/3, 1/5 edo 1/8 murrizteko eskatu ahal izango 
dute. 
 
Lansaioaren murrizpena eskatu beharko da gutxienez 14 egun naturaleko aldietarako, 
eta hasiera nahiz bukaera datak idatziz eta 7 egun lehenago jakinarazi beharko zaizkio 
Funtzio Publikoko Zerbitzuari; epe hori zenbatzen hasiko da jakinarazpena 
Lehendakaritzako eta Foru Administrazioko Departamentuaren erregistroan jaso eta 
biharamunetik aurrera.  
 
Lansaioaren murrizpena erabakiko da Funtzio Publikoko zuzendari nagusiak emandako 
ebazpen baten bidez, interesatuak aurrez eskaera egin eta murrizpena emateko 
baldintzak betetzen dituela egiaztatu ondoren eta, kasua bada, kasuaren inguruabar 
bereziak aintzat hartuta. Gainera, eskatzaileak adierazi beharko dio Funtzio Publikoko 
Zerbitzuari zein lan ordutegi egingo duen, aldez aurretik bere Zerbitzuko buruarekin 
hitz egin eta adosturik.. 
 
Funtzio Publikoko Zuzendaritza Nagusiak eskumena izango du sor daitezkeen zalantzak 
argitzeko eta beharrezkoak diren irizpide aurreikusi gabekoak eta osagarriak ezartzeko, 
betiere langileen ordezkariei jakinarazi beharko zaizkienak. 
 
Lansaioaren murrizpenak ordainsarien murrizpen proportzionala ekarriko du. 
 
2.- Ordutegiaren malgutasuna. 
 
Akordio honen eraginpean dauden eta 1. lan egutegia duten langile guztiek, gaur egun 
45 minutuko ordutegi malgutasuna dutenek, 60 minutuko malgutasuna izango dute 
eguneroko lansaioaren sarrera-irteeretan, Diputatuen Kontseiluak akordio hau onartzen 
duen egunetik aurrera. Sarrerako ordutegia 07:30etik 08:30 arte izango da, eta 
irteerakoa 14:40tik 15:40 arte, egunero 20 minutuko etenaldi batekin; etenaldia 09:00ak 
eta 14:00ak bitartean egin beharko da eta lantokitik kanpo egiteko aukera izango da. 

Malgutasun gehigarria: Bestalde, interes publikoaren kalterako ez bada, langile 
horietatik 14 urtetik beherako seme-alabarik dutenek 30 minutuko malgutasun 
gehigarria izango dute sarreran, hau da, 09:00ak bitartean sartzeko aukera, irteera ordua 
behar beste atzeratuz eguneroko lansaioa osatzeko. 
 
Era berean, 30 minutuko malgutasun gehigarria izango dute sarreran, zehazki 09:00ak 
bitartean sartzeko aukera, irteera ordua behar beste  atzeratuz eguneroko lansaioa 
osatzeko, mugitzeko arazoak dituztelako edota gaixotasun larri jarraitua dutelako 
odoleko nahiz ezkontzako 2. mailarainoko ahaideren bat edota etxean bizi den beste 
norbait -errolda agiriaren bitartez egiaztaturik- zaintzen duten langileek ere. 
 
Aurreko paragrafoan aipatzen den malgutasun gehigarri hori Funtzio Publikoko 
zuzendariari eskatu beharko zaio eskaera arrazoitu eta dokumentatuaren bitartez. 
Funtzio Publikoko Zuzendaritza Nagusiak bidezko deritzen informeak eta dokumentu 
gehigarriak eskatu ahal izango ditu, eta kasu bakoitza aztertu ondoren onartu ala 
ezetsiko du malgutasun gehigarria, kontuan hartuz malgutasun horrek helburu izan 
behar duela halako pertsonen zuzeneko atentzio eta zaintza.  
 
Funtzio Publikoko Zuzendaritza Nagusiak eskumena izango du sor daitezkeen zalantzak 
argitzeko eta beharrezkoak diren irizpide aurreikusi gabekoak eta osagarriak ezartzeko, 
betiere langileen ordezkariei jakinarazi beharko zaizkienak. 
 
 Ezin izango dira metatu aurreko paragrafoetan aipatzen diren malgutasun gehigarriak 
(14 urtetik beherako seme-alabak edukitzeagatik eta bigarren mailarainoko 
senitartekoak zaintzeagatik).  
 
Gipuzkoako Foru Aldundiak hitz ematen du aztertuko duela ordutegi malgutasuna gaur 
egun ez duten beste kolektibo batzuei ere aplikatzeko aukera, bai eta 1 zk. lan 
egutegiaren malgutasuna aplikatzen ez den beste egoera batzuetara zabaltzekoa ere. 
 
 
h).- Ohiko etxebizitza aldatzeko eta antzekoetarako lizentzia.  
 
1.- Langilea ohizko etxebizitzaz aldatzen bada, egun natural bateko lizentziarako 
eskubidea izango du. Lizentzia hau justifikatzeko bizileku berriari dagokion errolda 
agiria aurkeztu beharko da; erroldako agiriak ezin izango du lau hilabete baino alde 
handiagoa izan lizentzia erabilitako egunari dagokionez. 
 
 
i).- Nahitaezko betebehar publiko edo pertsonalak betetzeko lizentzia. 
 
1.- Izaera publiko eta pertsonaleko betebehar saihestezinak betetzeko behar den 
denborako lizentziarako eskubidea izango du langileak, betiere ezin bada lanorduz 
kanpo egin. 

2.- Akordio honen ondorioetarako izaera publiko eta pertsonaleko betebehar 
saihestezintzat honako hauek hartuko dira: 
 
 a) NA, gidabaimena, pasaportea eta erakunde ofizialetako erregistroen 
ziurtagiriak egin edo berritzea. 
 
 b) Epaitegi, auzitegi eta komisarietako zitazioak. 
 
 c) Hautetsi gisa kide diren gobernu organoen eta horien mendeko batzordeen 
bileretara joatea zinegotzi, diputatu, batzar nagusietako kide edo legebiltzarkide legez. 
Betebehar horiek betetzearen ondorioz hiru hilabetez lanaldiaren % 20 baino gehiagoan 
zerbitzuak ezin eman badira, eragindako pertsona nahitaezko eszedentziaren egoera 
administratibora pasa ahal izango da, hala eskatzen badu. Langileak, aipatutako 
karguetan jardutegatik, kalte-ordain edo dietak jasotzen baditu, horiek Gipuzkoako Foru 
Aldunditik jaso beharreko ordainsarietatik deskontatuko zaizkio. 
 
 
j).- Sindikatu edo langile ordezkaritzako eginkizunak betetzeko lizentzia. 
 
1.- Araudi aplikagarrian ezarritakoaren arabera, langileen ordezkari sindikalaren 
eginkizunak betetzen dituzten langileek egoera horri dagokion lizentziaz baliatzeko 
eskubidea izango dute, bertan ezarritako ezaugarri, epe, eskakizun eta mugekin, Funtzio 
Publikoko Zuzendaritza Nagusiari aldez aurretik jakinarazita. 
 
2.- Edonola ere, orain nahiz etorkizunean Akordioaren negoziazio mahaiko kide diren 
langileek negoziazio kolektiboa eratzeko beharrezkoak diren bilera guztietarako joateko 
denborako lizentzia ordaindua izateko eskubidea izango dute. Betebehar bakarra izango 
dute horren ondorioz lanera joango ez direnean aldez aurretik beren gaineko buruari 
idatziz jakinaraztea. 
 
 
k).- Osasun arloko kontsulta, tratamendu eta azterketetara joateko lizentzia. 
 
1.- Langileek lanaldian osasun arloko kontsulta, tratamendu eta azterketetara joateko 
lizentziarako eskubidea dute, betiere asistentziak behar bezala justifikatuta badaude eta 
zentro horiek lanorduetatik kanpo kontsulta ordurik ez badute.  
 
2.- Halaber, langileek gurasoak eta seme-alaba adingabeak osasun arloko kontsulta, 
tratamendu eta azterketetara laguntzeko lizentziarako eskubidea dute, betiere 
asistentziak behar bezala justifikatuta badaude eta zentro horiek lanorduetatik kanpo 
kontsulta ordurik ez badute.  
 
3.- Langileak ezingo dira eskubide horretaz baliatu hilean sei ordu baino gehiagoz. 
Lizentzia hori erabiltzen duenak sinesgarriro justifikatu beharko du. 
 
4.- Langileek osasun arloko kontsulta, tratamendu eta azterketetara medikuaren agindu 
zorrotzez joan behar dutenean aurreko paragrafoko mugaketatik salbuetsita egongo dira.  

l).- Mediku kontsultetara laguntzeko, famili bizitza eta lan bizitza bateratzeko 
lizentzia. 
 
1.- Seme-alabei edo ezkontideari mediku kontsultetara laguntzeko baimena eman ahal 
izango da, betiere behar bezala justifikatuta badago eta lanorduetatik kanpo kontsulta 
ordurik ez badago. Baimena ez da hilean lau ordu baino gehiagokoa izango eta 
erabilitako orduak zerbitzuburuarekin adostuta errekuperatu beharko dira, ahal bada 
hilabete berean. 
 
 
m).- Ikasketak zentro ofizialetan egiteko lizentzia.  
 
1.- Titulu akademiko ofizialak eskuratzeko ikasketak egiten ari direnean, zerbitzu 
aktiboan dauden langile finkoek azterketa akademiko ofizialak egiteko beharrezko 
lizentziarako eskubidea izango dute: urte natural eta irakasgai bakoitzeko bi egun, eta, 
gehienez, urteko hamar egun natural; baimena urtean beste bi egunez luzatu ahal izango 
da azterketak azterketariaren bizilekutik  150 km baino gehiagora egiten direnean: bata 
lizentzia hasi aurrekoa, joan ahal izateko, eta bestea amaitzean, itzultzeko. 
  
 
n).- Norberaren eginkizunetarako lizentzia. 
 
1.- Eginkizun pertsonaletarako lizentzia -egungo norberaren eginkizunetarako lizentzia- 
2008ko azaroaren 18ko Diputatuen Kontseiluaren erabakian aipatutakoa, lan egindako 
urte oso eta jarraituko sei egunekoa izango da edo, kasua denean, lan egindako 
denboraren proportziokoa, egun osotan edo ordutan. 
 
Norberaren eginkizunetarako lizentzia egunak dagozkion urte naturalean erabili beharko 
dira. Arrazoiren batengatik ezingo balira urte naturalean erabili, horiek erabiltzeko 
eskubidea galdu egingo litzateke. 
 
Lizentzia honek bere baitan biltzen ditu Gipuzkoako Foru Aldundiaren 2005-2007 
aldirako Hitzarmenean araututako norberaren eginkizunetarako lizentzia eta Langile 
Publikoaren Oinarrizko Estatutuan ezartzen den norberaren eginkizunetarako baimena. 
 
Halaber, errekuperatzeko beste bi egun izango dira urtean. 
 
2.- Zaindariaren eguna ospatzen duten pertsonei egun bat deskontatuko zaie 
“Bestelakoak” ataletik edo norberaren eginkizunetarako lizentziatik. 
 
3.- Lizentzia hau erabiltzea zerbitzuaren beharren menpe dago eta, beraz, lizentzia 
ematea aukerakoa izango da. 

ñ).- Antzinatasuneko lizentzia. 
 
1.- Gipuzkoako Foru Aldundian zerbitzuak ematen ari diren langileak, legez aitortuta 
duten antzinatasunaren arabera, ondoko taulan ezarritakoaren arabera dagozkien 
librantza egunak izango dituzte urtero; gainera, aitortua duten zortzigarren hirurtekotik 
aurrera  beste egun libre bat izango dute hirurteko bakoitzeko: 
 

 
Aitortutako antzinatasuna 

 
Antzinatasun egunak 

5 hirurteko 1 egun 
6 hirurteko 2 egun 
8 hirurteko 3 egun 

 
2.- Librantza egun horietaz baliatzeko eskubidea aplikatzen hasiko da eskubidea ematen 
duen antzinatasuna bete eta hurrengo urte naturalean.  
 
3.- Librantza egunak beti dagozkion urte naturalean erabili beharko dira. Arrazoiren 
batengatik ezingo balira urte naturalean erabili, horiek erabiltzeko eskubidea galduko 
egingo litzateke. 
 
Aipatutako egunak lan egindako urte oso eta jarraitu bakoitzeko izango dira edo, hala 
badagokio, dagokion urtean lan egindako denboraren proportzioan. Egun osotan edo 
ordutan erabiliko dira. 
 
4.- Lizentzia hau erabiltzea zerbitzuaren beharren menpe dago eta, beraz, lizentzia 
ematea aukerakoa izango da. 
 
o).- Hautapen ikastaroetan edo praktikaldietan parte hartzeko lizentzia. 
 
1.- Baimen hau karrerako funtzionarioei eman ahal izango zaie, Administrazio bereko 
edo beste batzuetako eskaletan sartzeko hautapen ikastaroetan edo praktikaldietan parte 
hartzearren. 
 Baimena hautapen ikastaroaren edo praktikaldiaren iraupenerako emango da eta ez du 
inolako ordainsaririk eragingo. 
 
p).- Familiakoren bat atxilotzearen ondoriozko lizentzia. 
 
1.- Lizentzia hau erabiltzeko eskubidea izango du langileak lehen mailako ahaideren bat 
atxilotzen dutenean, behar diren gestioak egiteko beharrezko denborarako. Lizentzia 
hau ez da inoiz ere izango urtean hiru lanegunetik gorakoa. 
 
q).- Familia nukleoan gertatutako indarkeriako lizentzia. 
 
1.- Emakume funtzionarioak jasandako genero indarkeriako baimena: genero 
indarkeriaren biktima diren funtzionarioen lanerako asistentzia faltak, osoak edo 
partzialak, justifikatutzat hartuko dira asistentziako gizarte zerbitzuek zehazten duten 
denboran eta baldintzetan, betiere mediku txostenak egiaztatzen badu, osasun 
laguntzako zerbitzuen baja aurkezten bada eta biktimak gertatutakoa salatzen badu.  

2.- Halaber, emakumearen gaineko indarkeria jasaten duten emakume funtzionarioek, 
beren babeserako edo gizarte asistentzia integralerako eskubideaz baliatzearren, 
eskubidea izango dute lanaldia murrizteko, ordainsaria proportzioan murriztuz, edo 
lanaldia berrantolatzeko, ordutegia egokituz edo ordutegi malgua aplikatuz.  
 
3.- Arestian aipatutako eskubideez baliatzeko aukera ematen duten genero indarkeriako 
egoerak biktimaren aldeko babeserako agindu judizialaren bidez egiaztatuko dira. 
Salbuespen gisa, egoera hori egiaztatu ahal izango da demandatzailea genero 
indarkeriaren biktima den zantzuak daudela adierazten duen Fiskaltzaren txostenaren 
bidez, babes agindua eman artean.  
 
 
r).- Barne sustapen profesionaleko ikasketak edo probak egiteko lizentzia.  
 
1.- Gipuzkoako Foru Aldundiak bere langileen prestakuntza profesionala sustatuko du 
ikastaroen bitartez: 
 

a) Ikastaroak errekuperagarri izango ez diren lan orduetan egin ahal izango dira. 
 
b) Ikastaro horiek Lehendakaritzako eta Foru Administrazioko Departamentuak 

sustatuko ditu; horretarako, egoki deritzen planak aztertu eta proposatuko ditu, irizpide 
orokorrak langileen ordezkariekin negoziatu ondoren. 

 
c) Aurrekoa behar bezala betetzeko, Gipuzkoako Foru Aldundiak Herri 

Arduralaritzaren Euskal Erakundearekin hitzartu ahal izango ditu prestakuntza 
ikastaroen programak, epeak eta datak. 
 
Prestakuntza ohiko lanalditik kanpo egitea hobetsiko da. Gipuzkoako Foru Aldundiak 
langileentzat antolatu edo sustatutako ikastaroek, ohiko lanalditik kanpo egiten 
direnean, ordu horiek konpentsatzeko eskubidea sortuko dute. 
 
Gipuzkoako Foru Aldundiak antolatu edo sustatzen ez dituen ikastaroetara ohiko 
lanalditik kanpo joateak ez du konpentsaziorako inolako eskubiderik eragingo. 
 
2.- Gipuzkoako Foru Aldundiaren kontura izango dira ikastaroaren gastuak, langileari 
joateko eskatzen zaionean. 
 
3.- Langile finkoei beharrezkoa den denborako baimena eman ahal izango zaie sustapen 
profesionaleko probak egiteko, bai Gipuzkoako Foru Aldundiaren barnean bai bestelako 
toki edo foru administrazioren batean direnean. 
 
 
s).- Norberaren eginkizunetarako baimena. 
 
1.- Baimen hau eman eta erabili ahal izatea zerbitzuaren beharren mende egongo da eta 
bateraezina izango da aldi baterako langileen lan harremanaren izaerarekin. 

2.- Norberaren eginkizunetarako emandako baimenek ez dute ordainsaririk eragingo eta 
horien iraupena, gutxienez, zazpi egun naturalekoa izango da; guztiak batuta ezingo 
dute, inola ere, bi urtero hiru hilabete baino iraupen handiagoa izan. 
 
3.- Norberaren eginkizunetarako baimena eredu ofizialaren bidez eskatuko da, 
beharrezko sinadura guztiekin, gutxienez, hasiera data baino zazpi egun lehenago. 
 
Aipatutako epeak eskaera Lehendakaritzako eta Foru Administrazioko 
Departamentuaren erregistroan sartu ondorengo egunetik aurrera hasiko dira kontatzen. 
 
 
t).- Zientzia, teknika, lanbide, elkargo, elkarte edo sindikatu izaerako ekitaldi 
kolektiboetara joateko baimena. 
 
1.- Langileei urtean guztira 15 eguneko baimenak, zatitu daitezkeenak, eman ahal 
izango zaizkie zientzia, teknika, lanbide, elkargo, elkarte edo sindikatu izaerako 
kongresu, ikastaro, mintegi, sinposio, topaketa, lehiaketa, solasaldi, hitzaldi, bilera, 
jardunaldi eta bestelako ekitaldietara joateko. 
 
2.- Horietara joatea Aldundiak berak sustatuko balu ekitaldi horietan erakundearentzako 
gai interesgarriak jorratuko direlako, joaten den pertsonak dagokion kalte-ordaina 
jasotzeko eskubidea izango du dieta, bidaia, egonaldi eta inskripzioko eta bestelako 
gastuengatik, eta ahal bezain laster txosten bat egin beharko du bereganatutako 
esperientziari eta zerbitzu publikoaren intereserako praktikan jartzeko aukerari buruz. 
 
3.- Langileak bere ekimen hutsez eskatutako baimenak ez du inolako kalte-ordainik 
jasotzeko eskubiderik eragingo eta, beraz, dietak, bidaia, egonaldi edo inskripzio 
gastuak edo bestelakoak interesatuaren kontura izango dira. 
 


